
Dikjarazzjoni bil-miktub dwar il-projbizzjoni madwar l-UE tal-korrida

Il-Parlament Ewropew,

– wara li kkunsidra l-Artikolu 116 tar-Regoli ta' Proċedura tiegħu,

A. wara li jikkunsidra l-Protokoll Nru. 33 tat-Trattat KE, li jirreferi għall-annimali bħala 
"esseri senzjenti" u jiddikjara x-xewqa ta' l-Unjoni li ‘tkun żgurata protezzjoni u rispett 
aħjar għall-benessri ta' l-annimali’,

B. billi, minħabba li l-korrida qatt ma ġiet iddikjarata minn istituzzjoni ta' l-UE bħala wirt 
kulturali u l-ebda Stat Membru qatt ma applika għal xi fondi ta' l-UE jew appoġġ għall-
korrida għal raġunijiet kulturali, għandha titqies biss bħala prattika abitwali li saret 
negozju tad-divertiment,

C. billi l-korrida tinvolvi l-ikkaġunar ta' tensjoni, eżawriment, uġigħ u/jew il-qtil tal-barrin u 
tirriżulta fil-mewt ta' aktar minn 40 000 barri kull sena fl-UE,

D. billi din il-prattika tmur kontra l-passi kuraġġużi u ambizzjużi mfassla fil-Pjan ta' Azzjoni 
dwar il-Benessri ta' l-Annimali tal-Kummissjoni għall-2006-2010, li jqiegħdu l-UE fuq 
quddiem fit-titjib tal-benessri ta' l-annimali madwar id-dinja,

1. Jistieden lill-Kummissjoni biex tieħu azzjoni wara r-reazzjoni tal-Parlament għall-Pjan ta' 
Azzjoni dwar il-Benessri ta' l-Annimali li talab li l-annimali kollha, u mhux biss annimali 
ta' l-irziezet u dawk li jintużaw f'esperimenti, jkunu inklużi fil-miżuri ta' protezzjoni ta' l-
annimali ta' l-UE ;

2. Jistieden lill-Kummissjoni biex tieħu aktar passi biex tiżgura li s-sussidji għall-biedja ta' l-
UE ma jistgħux jingħataw lill-bdiewa li jrabbu l-barrin għall-korrida;

3. Jistieden lill-Kummissjoni u lill-Istati Membri biex jaġixxu biex il-korrida tkun konformi 
ma' l-approċċ usa' ta' l-UE għall-benessri ta' l-annimali u biex jaħdmu lejn projbizzjoni 
madwar l-UE tal-korrida;

4. Jagħti istruzzjonijiet lill-President tiegħu biex jgħaddi din id-dikjarazzjoni, flimkien ma' l-
ismijiet tal-firmatarji, lill-Kummissjoni u lill-gvernijiet ta' l-Istati Membri.


